
 
 
 
 
 
 

IV GOVERNU KONSTITUSIONÁL  
 

 

 
Dekretu -Lei n.º  16/2009, 

loron  18 fulan Marsu 
LEI ORGANIKA POLÍSIA NASIONÁL TIMOR-LESTE (PNTL) 

 
Krize ne’ebé destroi ita nia rai iha fulan Maiu 2006 kria efeitu ne’ebé boot iha Polísia 
Nasionál Timor-Leste nian (PNTL), no Numeru boot husi efektivu haketak an no 
abandona sira nia postu.  
 
Ita bele haree katak modelu polísia ne’ebé iha hafoin harii PNTL la tuir realidade Timor 
nian no presiza halo revizaun klean ida ba nia Lei Organika hodi fó kapasidade 
Operasional boot liu ba polísia, no kadeia de komandu ne’ebé efisiente iha ierarkia 
ne’ebé iha difinisaun klaru nia laran.  
 
Mantein nafatin prinsipiu sira kona-ba polísia komunitáriu iha filizofia polisiamentu 
nian, ne’ebé iha priviligiu atu halo patrullamentu tuir prosimidade, agora buka mos 
katak PNTL hetan karater ida ne’ebé forte liu kona-ba organizasaun, disiplina, 
instrusaun no estatutu pesoál nian, no iha área hirak ne’e iha natureza ne’ebé hanesan ho 
militar nian. 
 
Dispozisaun foun ne’e la iha hanoin atu transforma PNTL atu sai forsa ho natureza 
militar nian, forsa ne’e sei mantein nafatin misaun ne’ebé la hanesan ho ida ne’ebé 
entrega ba F-FDTL, ho pontu espesifiku rasik ba polísia, no Forsa Armada maka 
mantein nafatin hanesa Instituisaun Militar uniku iha Timor-Leste.  
 
No mos atentadu sira iha loron 11 fulan Fevereiru tinan ida ne’e nian, ne’ebé ameasa 
Estadu de Direitu ne’ebé estabelese tuir lei, no nudar rezultadu iha koordenasaun entre 
forsa sira defeza no seguransa nian ne’ebé hetan rezultadu diak tebe-tebes, ne’e justifika 
lejislador nia hanoin katak iha nesesidade urjente atu iha ligasaun boot entre PNTL no 
F-FDTL, no mos ho servisu seguransa seluk hodi kumpre misaun hirak ne’ebé hanesan.    
 
Lei Organika PNTL nian tenke hanoin kona-ba realidade foun ne’e, no orienta polísia 
hodi integra ba Sistema Integradu Seguransa Nasionál ne’ebé atu kria iha ámbitu Lei 
Seguransa Nasionál. 
 
Iha mos hanoin atu integra PNTL iha Sistema Autoridade Marítima, ne’ebé fó 
kompeténsia espesializadu ba polísia marítima, no iha eze rsisiu Autoridade Estadu nian 
iha tasi laran, hamutuk ho entidade no ajente seluk Estadu nian.  
 
Tuir termu hirak ne’e, no tuir n° 3 Artigu 113° no alinea d) husi Artigu 116° 
Konstituisaun Repúblika nian, IV Governu Konstitusionál dekreta, hodi iha valor nudar 
lei, buat ne’ebé tuir mai: 



KAPÍTULU I 
Prinsípiu Jerál  

 
Artigu 1° 

Natureza no Misaun 
 

1.  Polísia Nasionál Timor-Leste, ho abreviatura PNTL, forsa seguransa ida ne’ebé 
iha Misaun atu defende legalidade demokrátiku, garante seguransa sidadaun no bens 
nian no proteje direitu sidadaun nian tuir termu ne’ebé estabelese iha Konstituisaun no  
iha Lei sira. 
  
2.   Tuir estratéjia no filozofia polisiamentu nian PNTL iha karakteristika polísia 
komunitária, maske nia organizasaun, disiplina, instrusaun no estatutu pesoál nian sei 
tuir natureza militar, PNTL sei la konstitui forsa natureza militar ida. 
    
3.   PNTL  Independente no hala’o nia kna’ar eskluzivu ba Estadu . 
 
4.   PNTL iha nia personalidade legal rasik no subordinadu diretu ba Ministériu 
Defeza no Seguransa, no nia organizasaun ida deit ba territóriu tomak.  
 
1.  PNTL organiza tuir ierarkia iha nivel hotu-hotu estrutura nian, no nia membru 
sira obedese ierarkia komandu nian. 
 

Artigu 2° 
Kompeténsia 

 
1.  Kompeténsia PNTL nian mak hirak ne’ebé hakerek iha lejizlasaun seguransa 
nasionál no seguransa interna nian, ho exesaun ba kazu exepsional kona-ba Estadu de 
Sítiu no Estadu de Emerjénsia, ne’ebé preve iha Konstituisaun, no iha lejizlasaun kona-
ba defeza nasionál.  
 
2.  Tuir kuadru kona-ba objetivu permanente sira ne’ebé defini iha Lei Seguransa 
no tuir ámbitu polítika Seguransa Interna nian maske labele prejudika atribuisaun legal 
husi lejizlasaun seluk, objetivu fundamental sira PNTL nian maka:  

 
a) Promove kondisaun seguransa ne’ebé garante funsionamentu normal 

instituisaun demokratiku nian no ezersisiu direitu, liberdade no garantia  
sidadaun sira nian; 

 
b) Asegura manutensaun orden, seguransa no trankuilidade publika;  
 
c) Prevene kriminalidade no hahalok seluk ne’ebé kontra lei no 

regulamentu sira; 
 
d) Haumutuk ho servisu seguransa seluk no defeza, liu- liu ho F-FDTL no 

ho Servisu Nasionál Intelijénsia (SNI) hodi kombate krime organizadu 
no  terorismu; 

 
e) Hamutuk ho estrutura seluk ne’ebé relevante, liu- liu ho F-FDTL no ho 

servisu Migrasaun garante vijilánsia no fiskalizasaun fronteira terrestre 
no marítima nian no kontrola movimentu ema no sasan nian;  



 
f) Garante no fiskaliza katak tuir lei no regulamentu iha área marítima 

ne’ebé iha  jurisdisaun nasionál nia okos, maske la prejudika kompeténsia 
ne’ebé fó ba entidade seluk ne’ebé tuir ámbitu atribuisaun nian iha 
Sistema Autoridade Marítima nian, tuir akordu ho Direitu Internasionál 
no lejizlasaun seluk ne’ebé iha vigor.   

 
g) Promove ezekusaun asaun sira administrativu nian ne’ebé simu husi 

autoridade kompetente sira;   
 
h) Hala’o poder ne’ebé simu husi lei kona-ba matéria prosesu penal no, 

halibur informasaun kona-ba krime, prevene konsekuénsia sira no 
deskobre ajente sira no atua husi autoridade judisial ne’ebé kompetente 
nia okos turi termu sira lei prosesu penal nian; 

 
i) Liu husi kooperasaun ho SNI no Servisu Informasaun Militar husi  

F-FDTL, halibur, prosesa no divulga informasaun ho relasaun ba     
prevensaun no kontrolu kriminalidade nian. 

 
j) Asegura  gabinete nasionál INTERPOL nian;  
 
k) Liu husi koordenasaun ho Ministériu Infraestrutura, asegura seguransa 

rodoviaria tuir ordenamentu, fiskalizasaun no regularizasaun tráfegu 
nian; 

 
l) Garante seguransa iha espetakulu desportu no eventu seluk;  
 
m) Liu husi koordenasaun ho Ministériu Infraestrutura, no tuir lei, hola parte 

iha seguransa aeroportu, portu no seguransa marítima nian;  
 
n) Garante seguransa pesoál ba entidade nasionál no estranjeiro ne’ebé 

vizita Timor-Leste 
 

o) Fornese asisténsia ba populasaun no ba vítima sira asidente nian; 
 
p) Hola parte iha misaun Internasionál tuir kondisaun ne’ebé Governu 

defini; 
 
q) Koopera ho forsa no servisu seguransa no defeza nian ne’ebé inkorpera  

Sistema Integradu Seguransa Nasionál, tuir Lei Seguransa Nasionál, hodi 
promove seguransa;  

 
r) Fó kontribuisaun ba formasaun no informasaun kona-ba asuntu 

seguransa sidadaun sira nian;  
 

s) Garante seguransa ba ema no sasan karik iha inséndiu, bee sai, rai monu, 
rai nakadoko, no iha situasaun hotu-hotu ne’ebé aprezenta perigu ba ema 
no sasan;  

 
t) Kolabora hodi hala’o onra Estadu nian; 

 



u) Kolabora no fó apoiu ba SNI kona-ba prevensaun no kombate ba asaun 
kontra orden institusional ne’ebé estabelese no kontra órgaun ne’ebé 
eleitu tuir prosesu demokratiku.  

 
v) Kolabora no fó apoiu ba F-FDTL kona-ba defeza soberania nasionál no 

integridade territórial;  
 
w) Hala’o poder seluk ne’ebé iha lei. 

 
Artigu 3° 

Medida Polísia nian 
 
1. Bainhira hala’o poder sira ne’ebé iha ámbitu kompeténsia nian, PNTL iha uza 
eskluzivu ba medida ne’ebé preve tuir lei no aplikavel tuir konstituisaun no lei, liu- liu: 

a) Ezije identifikasaun husi ema ne’ebé deit maka iha ka la’o iha fatin públiku 
ka ema ne’ebé sujeitu ba vijilánsia polísia nian. 

b) Vijilánsia ba ema no edifisiu no estabelesimentu sira ba tempu ida ne’ebé 
determinadu; 

c) Apreensaun temporariu ba armas, munisaun no esplozivu; 
 
2. Tuir kualidade nudar órgaun investigasaun kriminal, no tuir lei, PNTL hala’o 
funsaun iha autoridade judisial kompetente nia okos.  
 

Artigu 4° 
Uzu forsa nian 

 
1. Tuir lei, PNTL bele uza forsa bainhira iha perturbasaun ba orden no 
trankuilidade públika, no bainhira laiha meiu seluk ne’ebé sufisiente hodi hasoru 
registénsia kontra membru PNTL, bainhira hala’o sira nia funsaun.  
 
2. Forsa bele uza deit hodi defende an ka hodi defende ema seluk, hodi hasoru 
hahalok ne’ebé agresivu no kontra lei ka kontra integridade fizika membru PNTL ka 
sidadaun seluk nian    
 
3. Forsa ne’ebé uza tenke forsa minimu ne’ebé nesesariu hodi estabelese fila fali 
orden lejítima no tenke proporsionál ba ameasa ne’ebé hasoru.  
 
4. PNTL labele impoin restrisaun ka uza meius atu obriga ka ameasa bainhira la  
iha nesesidade. 
 
5. PNTL bele uza armamentu tuir konseitu uzu nian no nesesidade operasional ida-
idak nian, ne’ebé modelu no kalibre define iha diploma ne’ebé Governu sei aprova.  
 

 
Artigu 5° 

Armamaentu no Uniforme sira 
 
1. Membru sira PNTL nian, atu kumpre ho sira nia misaun, sei uza armamentu 
ne’ebé fahe ba sira.  
 



2. Bainhira la tama servisu, membru PNTL proibidu atu lori armas ne’ebé fahe ba 
sira, armas hirak ne’e tenke halibur hodi rai iha fatin ne’ebé apropriadu iha unidade ka 
eskuadra ne’ebé membru kolokadu. 
 
3. Membru sira PNTL nian iha direitu atu uza uniforme no insignia PNTL nian tuir 
regulamentu kona-ba asuntu ne’e.   
 

Artigu 6° 
Ierarkia 

 
Kategoria, sub- kategoria no postu ne’ebé fahe membru PNTL sira ba iha grupu tuir 
ierarkia maka tuir mai:  

a) Ofisiál sira, inklui ofisiál superior, ho postu Komisáriu, Superintendente 
Xefe, Superintendente no Asistente Superintendente; Ofisiál Inspetór sira 
ne’ebéinklui postu Inspetór Xefe, Inspetór no Inspetór Asistente; 

b) Sarjentu sira, ne’ebé inklui postu Sarjentu Xefe, Primeiru Sarjentu no 
Sarjentu; 

c) Ajente sira, ne’eb’e inklui Ajente Xefe, Ajente Prinsipál no Ajente.  
 

Artigu 7° 
Autoridade no Órgaun sira Polísia nian 

 
1. Iha nia área legal kompeténsia nian, autoridade polísia nian maka elementu sira  
ne’ebé iha funsaun polísia no hala’o funsaun komandu nian, liu- liu: 

a) Komandante-Jerál PNTL; 
b) 2° Komandante-Jerál PNTL; 
c) Komandante Distrital PNTL; 
d) Komandante Unidade Espesial Polísia nian; 
e) Komandante UnidadeMarítima; 
f) Komandante Unidade Patrullamentu Fronteira sira nian; 
g) Komandante Operasaun PNTL; 
h) Xefe Servisu Investigasaun kriminal; 
i) Xefe Servisu Informasaun Polísia nian; 
 

2. Maske la prejudika buat ne’ebé hakerek iha leten, elementu hotu-hotu PNTL 
nian ne’ebé hala’o funsaun polísia nian, konsidera nudar ajente autoridade no órgaun 
polísia kriminal. 
 
3. Nudar órgaun polísia criminal nian, PNTL hala’o nia servisu iha diresaun 
autoridade judisiária ne’ebé kompetente nia okos tuir norma sira prosesu penal nian. 
 
4. Dependeénsia funsionál ne’ebé refere iha leten hala’o maske la prejudika 
organizasaun ierarkika PNTL nian. 
 

Artigu 8° 
Dever atu Komparese 

 
Naran ema ne’ebé simu notifikasaun ka husi PNTL ka PNTL bolu, tenke komparese iha 
loron, oras no fatin ne’ebé designadu, tuir pena responsabilidade disiplinar no kriminal, 
no tuir termu sira lei nian. 
 



KAPÍTULU II 
Estrutura Órganika 

 

SEKSAUN I 
Komandu Pntl Nian 

 

ARTIGU 9° 
Organizasaun 

Komandu PNTL inklui: 
 

a) Komandante Jerál;  
b) 2° Komandante Jerál; 
c) Órgaun sira asesoria no inspesaun nian; 
d) Komandu Jerál; 
e) Unidade no Servisu sira; 
f) Komandu Distrtital sira; 
g) Sentru Formasaun Polísia nian 

 

Artigu 10° 
Komandante Jerál 

 
1. Komandante Jerál PNTL nian Komisáriu ida ne’ebé hetan nomeasaun liu husi 
rezulusaun Konsellu Ministru, tuir proposta husi Ministru ne’ebé responsavel ba 
Seguransa hafoin simu pareser husi Konsellu Superior Polísia nian.  
 
2. Komandante Jerál maka responsavel hodi kumpre misaun jerál PNTL nian. 
 
3. Komandante Jerál iha kompeténsia especial ba: 

a) Komandu, Jestaun, Administrasaun, kontrolu no inspesaun Órgaun, 
Komandu no Servisu sira PNTL nian; 

b) Reprezenta PNTL; 
c) Prezide Konsellu Superior Polísia nian; 
d) Garante ezekusaun aktividade hotu-hotu ne’ebé iha relasaun ho 

organizasaun, meius no mekanismu, operasaun sira, instrusaun sira no 
servisu tékniku, lojistíka no administrativu PNTL nian; 

e) Hodi koloka no transfere pesoál ho funsaun polísia no sivil sira hodi hala’o 
nesesidade servisu nian no garante katak kumpre ho ejizensia sira 
regulamentu  nian; 

f) Hala’o poder disiplinar tuir Regulamentu Disiplina PNTL nian; 
g) Fó orden hodi hala’o inspesaun, inkeritu no investigasaun ba órgaun no 

servisu sira PNTL nian; 
h) Promove ka halo proposta atu promove ofisiál sira PNTL nian, tuir Regime 

Karreira; 
i) Simu responsabilidade ba aktividade operasional PNTL nian, hodi prezerva 

orden no trankuilidade públika. 
j) Ezekuta desizaun Ministru ne’ebé responsavel ba Seguransa; 
k) Tuir lei, ezekuta kompeténsia sira ne’ebé delega husi Ministru ne’ebé 

responsavel ba Seguransa; 
l) Hala’o kompeténsia seluk ne’ebé relevante ba Komandante Jerál PNTL, 

ne’ebé hakerek iha lei. 
 

4. Komandante Jerál hatan ba Ministru ne’ebé responsavel ba Seguransa; 
 



Artigu 11° 
2°Komandante Jerál 

 
1. 2° Komandante Jerál maka Komisáriu ne’ebé hetan nomeasaun liu husi Konsellu 
Ministru, tuir proposta husi Ministru ne’ebé responsavel ba seguransa hafoin simu 
pareser husi Konsellu Superior Polísia nian. 
 
2. 2° Komandante Jerál iha kompetensia atu: 

a) Fó tulung ba Komandante Jerál atu hala’o nia funsaun; 
b) Substitui Komandante Jerál bainhirania auzente ka iha impedimentu ruma; 
c) Halo proposta kona-ba promosaun ofisiál sira PNTL nian tuir Regime 

Karreira; 
d) Halo proposta kona-ba transferénsia 2° Komandante Distrital sira no ofisiál 

subordinadu sira seluk nian; 
e) Hala’o responsabilidade hirak ne’ebé delega ba nia ka hirak ne’ebé 

Komandante Jerál sub delega ba nia; 
f) Hatan ba Komandante Jerál. 

 
SEKSAUN II 

Órgaun  
 

Artigu 12°  
Órgaun Asesória No Inspesaun 

 
Órgaun Asesória no Inspesaun maka: 

a) Konsellu Superior Polísia; 
b) Gabinete Inspesaun Jerál. 

 
Artigu 13° 

Konsellu Superior Polísia nian 
 

1. Konsellu Superior Polísia nian maka órgaun ne’ebé Komandante Jerál konsulta, 
maske sei la atribui kompeténsia ba órgaun ne’e atu foti desizaun. 
 
2. Membru sira Konsellu Superior Polísia nain maka:  
 

a) Komandante Jerál, ne’ebé sei prezide; 
b) 2° Komandante Jerál; 
c) Inspetór Jerál; 
d) Komandante Operasaun nian; 
e) Komandante  Administrasaun nian; 
f) Komandante Unidade Espesial Polísia nian;  
g) Komandante Unidade Marítima;  
h) Komandante Unidade Patrullamentu Fronteira sira nian; 
i) Xefe Servisu Informasaun Polísia nian; 
j) Xefe Servisu Investigasaun Polísia nian; 
k) Komandante Sentru formasaun Polísia nian; 
l) Komandante Distrital sira. 

 
3. Konsellu Superior Polísia nian sei iha enkontru ordináriu kada fulan neen no iha 
enkontru extraordináriu bainhira Komandante Jerál konvoka ka bainhira 1/3 husi 



membru sira husu, hodi diskuti asuntu disiplinar ka asuntu sira kona-ba estadu 
profisional membru PNTL sira nian. 
 
4. Bainhira hala’o Sesaun Konsellu Superior Polísia nian sei elabora ata ne’ebé 
halo rezumu ba kestaun ne’ebé aprezenta no desizaun ne’ebé foti, inklui mós rejistu 
kona-ba prezensa membru sira ne’ebé tuir enkontru no rezultadu votasaun nian bainhira   
desizaun ne’ebé foti la iha konsensus. 
 
5. Konsellu superior Polísia nian sei iha responsabilidade hodi fó pareser kona-ba:  
 

a) Nomeasaun Komandante Jerálno 2° Komandante jerál nian; 
b) Asuntu kona-ba kondisaun servisu no pesoál nian, liu- liu kona-ba 

definisaun estatutu profisionál no ba sistema salarial;  
c) Kondisaun ne’ebé hala’o aktividade policiamentu nian ho relasaun ba 

servisu ne’ebé hala’o ba populasaun; 
d) Planu formasaun nian, nesesidade no objektivu ba kursu hirak ne’ebé 

Sentru formasaun Polísia nian atu dezenvolve;  
e) Aplika sansaun disiplinar reforma obrigatóriu nian no demisaun ba 

membru PNTL nian; 
f) Fó kondekorasaun;  
g) Asuntu importante seluk kona-ba disiplina, ka kona-ba PNTL, tuir 

pedidu husi Ministru ne’ebé responsavel ba Seguransa.  
 
6. Konsellu Superior Polísia nian so bele hala’o debate bainhira iha prezensa pelu 
menus 2/3 husi membru iha enkontru. Desizaun sira konsellu nian presiza hetan maioria 
hodi sai obrigatóriu.  
 
7. Bainhira votasaun iha empate, Prezidente konsellu nian maka sei vota hodi foti 
desizaun.  
 
8. Konsellu Superior Polísia nian maka iha kompeténsia atu elabora proposta kona-
ba rejimentu internu, ne’ebé Ministru Defeza no Seguransa sei aprova.  

 
Artigu 14° 

Gabinete Inspesaun Jerál 
 
1. Gabinete Inspesaun Jerál, hatan diretamente ba Komandante Jerál. Gabinete 
Inspesaun Jerál iha kompeténsia hodi hala’o auditoria interna ba área operasional, 
administrativu, finanseiru, disiplinar no tékniku, no iha mos responsabilidade hodi halo 
verifikasaun, avaliasaun, investigasaun no relatóriu kona-ba dezempeñu servisu no 
aktividade hotu-hotu PNTL nian.   
 
2. Responsabilidade sira Gabinete Inspesaun Jerál inklui:  
 

a) Inspesaun, auditoria no kontrola aktividade hotu-hotu PNTL nian;  
Avaliasaun kona-ba legalidade, regularidade, efikasia no efisiensia 
aktividade operasional nian; 

b) Avaliasaun kona-ba legalidade no regularidade administrativu kona-ba 
jestaun pesoál nian; 



c) Verifika katak tuir; planu aktividade,  desizaun ne’ebé foti no instrusaun 
internu; 
Hahu inkeritu no prosedimentu disiplinar;  

d) Estuda, halo proposta no koordena medida hirak ne’ebé iha relasaun ba 
administrasaun disiplina nian no asuntu hirak ne’ebé iha relasaun ba 
kondekorasaun no avaliasaun hirak ne’ebé buka atu estandardiza 
prosedimentu sira;  

e) Organiza no fó informasaun kona-ba prosesu hirak ne’ebé iha relasaun ba 
kondekorasaun no avaliasaun tuir regulamentu ne’ebé relevante;  

f) Implementa desizaun Komandante Jerál nian kona-ba étika no disiplina;  
g) Halo avaliasaun no relatóriu ba Komandante Jerál kona-ba, fixa hirak 

ne’ebé iha relasaun ba violasaun disiplinar, inklui mós rekursu hirak 
ne’ebé la halo parte ba kompeténsia Komandante Distrital ka Unidade 
Espesial nian; no   

h) Halo avaliasaun no relatóriu ba Komandante jerál kona-ba, Asidente 
hirak ne’ebé hakanek membru sira PNTL nian bainhira hala’o servisu. 

 
3. Komandante Jerál maka nomeia Superintendente Xefe ida hodi kaer xefia 
Gabinete Inspesaun Jerál.  
 
4. Gabinete Inspesaun Jerál sei koordena ho Gabinete auditoria  no Inspesaun, 
ne’ebé estabelese liu husi Artigu 38 Dekretu –Lei no. 31/2008 Lei Organika Ministériu 
Defeza no Seguransa. 
 

Seksaun III 
Komandu Jerál 

 
Artigu 15° 

Lokalizasaun no kompozisaun 
 

Komandu Jerál lokaliza iha Dili no kompostu husi: 
a) Komandu Operasaun 
b) Komandu Administrasaun 
c) Gabinete Komandante Jerál 
d) Gabinete Interpol 
e) Departamentu Justisa 

 
Artigu 16° 

Komandu Operasaun 
 

1. Komandu Operasaun kompostu ho órgaun hirak tuir mai : 
a) Sentru Nasionál Operasaun 
b) Departamentu Polisiamentu Komunitáriu 
c) Departamentu Tránzitu no Seguransa Rodoviaria  
d) Departamentu Armas no Esplozivu. 

 
2. Komandante Komandu Operasaun maka Superintendete Xefe ne’ebé hetan 
nomeasaun liu husi despaxu Komandante Jerál nian no hatan diretamente ba 
Komandante Jerál, nia iha kompeténsia atu: 

a) Diriji no koordena aktividade husi órgaun hirk ne’ebé mensiona iha N° 
1 artigu ida ne’e nian. 



b) Liu husi Sentru Nasionál Operasaun, halo koordenasaun ba aktividade 
operasionál iha ámbitu nasionál, ka hirak ne’ebé envolve liu Unidade 
ka Komandu Distrital ida; 

 
Artigu 17° 

Sentru Nasionál Operasaun 
 

1. Sentru Nasionál Operasaun maka estrutura Komandu Jerál nian ne’ebé 
responsavél ba Sentru Permanente Komunikasaun nian no ba Planeamentu Operasaun 
Polisia nian. 
 
2. Sentru Nasionál Operasaun nia missaun maka: 

a) Mantein ligasaun ho sentru operasionál sira iha distritu; 
b) Halo planu no hala’o operasaun polísia nian iha ámbitu nasionál, ka 

bainhira envolve liu Unidade ka Komandu Distrital ida; 
c) Halibur no analiza dadus ne’ebé iha relasaun ho aktividade operasionál; 
d) Hala’o estudu tékniku ne’ebé relevante ba aktividade polísia nian; 
e) Simu responsabilidade ba seguransa no integridade ba informasaun 

ne’ebé transmite liu husi rede komunikasaun PNTL nian;  
f) Asegura ligasaun ba Sentru Jestaun krize nian. 

 
Artigu 18° 

Departamentu Polísiamentu Komunitáriu 
 

Departamentu polísiamentu komunitáriu maka unidade ida iha Komandu Nasionál nia 
laran ne’ebé iha Misaun espesifika hanesan tuir mai: 
 

a) Tuir kolaborassun ho Sentru Formasaun Polísia nian, defini nesesidade 
no programa instrusaun ba servisu espesializadu polísiamentu 
komunitáriu nian;  

b) Elabora estudu, pareser, programa no aktividade sira ne’ebé Komandu 
distrital sira atu dezenvolve  hamutuk ho populasaun;  

c) Halo publisidade kona-ba kna’ar no misaun PNTL nian iha komunidade 
nia let; 

d) Fó apoiu ba Komandu Distrital hodi estabelese relasaun ho estrutura sira 
iha komunidadenia laran;  

e) Hala’o tarefa seluk ne’ebé monu iha ámbitu misaun nian, nia laran. 
 

Artigu 19° 
Departamentu Tránzitu no Seguransa Rodoviária 

 
Departamentu Tránzitu no Seguransa Rodoviária, halo parte Komandu Jerál nian no iha 
misaun espesifiku hirak hirak tuir mai: 
 

a) Tuir kolaborasaun ho Sentru formasaun Polísia nian, defini nesesidade no 
programa instrusaun ba servisu espesializadu tránzitu no seguransa 
rodoviária nian;   

b) Elabora estudu, pareser, programa no aktividade sira ne’ebé iha relasaun 
ho seguransa rodoviária no halo desiminasaun hamutuk ho Komandu 
Distrital sira; 



c) Dezenvolve kampaiña seguransa rodoviária no eduka sidadaun sira atu 
respeita lei rodoviária; 

d) Halo kolaborasaun ho autoridade kompetente sira kona-ba definisaun ba 
sinál no markasaun iha dalan no garante  kata sira hala’o sira nia servisu;  

e) Hala’o kna’ar  seluk ne’ebé monu iha ámbitu misaun nian, nia laran.  
 

Artigu 20° 
Departamentu Armamentu no Espluzivu sira  

 
Departamentu Armamentu no Esplozivu nian iha Komandu Jerál nia laran, no iha 
funsaun espesifikuhirak tuir mai: 

a) Fó pareser kona-ba competénsia ema hirak ne’ebé husu lisensa hodi uza  
no lori kilat, tuir lei ne’ebé iha vigor; 

b) Garante katak armas, munisaun no espluzivu sira ne’ebé prende, rai  tuir 
ámbitu lejizlasaun ne’ebé aplika; 

c) Fó apoiu hodi hala’o inspesaun hirak ne’ebé garante katak kumpre ho lei 
no regulamentu relevante sira, liu- liu kona-ba produsaun, importasaun, 
esportasaun, komersiu, transporte no uzu armas no espluzivu nian;  

d) Liu husi kordenasaun ho forsa polísia lokal, ezamina no investiga fatin 
no ekipamentu  bainhira iha insidente ne’ebé envolve armas ka esplozivu 
sira; 

e) Organiza no mantein sistema rejistu arma autorizada sira nian; 
f) Aktividade seluk ne’ebé monu iha ámbitu misaun nian. 

 
Artigu 21° 

Komandu Administrasaun 
 
1. Komandu Administrasaun maka órgaun ne’ebé halo parte iha Komandu Jerál  
nia laran, no nudar misaun tenke dezempeña aktividade sira kona-ba Administrasaun, 
Finansas, Lojístika, Disiplina, no Jestaun Rekursus Umanus PNTL nian.  
2. Komandante Komandu Administrasaun Superintendente Xefe ne’ebé hetan 
nomeasaun liu husi despaxu Komandante Jerál, no hatan diretamente ba Komandante 
Jerál. 
 
3. Komandu Administrasaun kompostu ho Departamentu hirak tuir mai: 

a) Departamentu Administrasaun no Planneamentu; 
b) Departamentu Finansas no Orsamentu; 
c) Departamentu Lojísitka; 
d) Departamentu Rekursus Umanus. 

 
4. Departamentu sira fahe ba Seksaun no Sub Seksaun hodi iha efikasia boot liu 
baservisu. 
 
5. Deskrisaun detallada kona-ba funsaun sira iha Departamentu, Seksaun no Sub 
Seksaun ida-idak, hakerek iha rejimentu internu Komandu Administrasaun nian, ne’ebé 
sei aprova liu husi despaxu husi Ministru ne’ebé responsavel ba Seguransa, tuir 
proposta husi Komandante Jerál, haoin rona Komandante Administrasaun. 



Artigu 22° 
Gabinete Komandante Jerál 

 
Gabinete Komandante jerál fó apoiu diretamente ba Komandante Jerál kona-ba tarefa 
hirak ne’ebé Komandante Jerál determina, no Gabinete ne’e kompostu ho Xefe 
Gabinete ida,  no sekretariu no asistente administrativu sira hodi hala’o funsaun ne’ebé 
iha. 
 

Artigu 23° 
Gabinete Interpol 

 
1. Gabinete Interpol depende diretamente ba Komandante jerál no nia misaun 
prinsipál maka atu fasilita kooperasaun no apoiu entre PNTL no polísia sira husi nasaun 
seluk, liu husi koordenasaun ho Ministériu Negosiu Estrajeiru. 
 
2. Gabinete Interpol maka pontu kontaktu ba Sekretariu Jerál Interpol nian, 
gabinete rejionál sira nian no nasaun seluk ne’ebé preseiza apoiu kona-ba investigasaun 
internasionál, no hodi lokaliza no kaptura fujitivu sira.  
 

Artigu 24° 
Departamentu Justisa 

 
Departamentu Justisa PNTL nian depende diretamente ba Komandante Jerál no nia 
misaun prinsipál maka atu fasilita no fó apoiu jurídiku no mos elabora prosesu ba 
Unidade, Servisu no Komandu sira, maske la prejudika kompeténsia disiplinar ne’ebé fó 
ba Komandante sira husi eskalaun oin-oin. 

 
Sekasun IV 

Unidade no Servisu sira 
 

Artigu 25° 
Kompozisaun  

 
Unidade no  Servisu sira PNTL nian maka: 

a) Unidade Espesial Polísia nian; 
b) Unidade Marítima; 
c) Unidade Patrullamentu Fronteira sira nian; 
d) Servisu Informasaun Polísia nian; 
e) Servisu Investigasaun Kriminal. 

 
Artigu 26° 

Unidade Espesial Polísia nian 
 

1. Unidade Espesial polísia, nian unidade reserva ida ne’ebé Komandante Jerál 
maka komanda, no kaer komandu operasional, no iha kapasidade hodi: 

a) Mantein no estabelese fila fali orden públika; 
b) Rezolve no jere insidente krítiku; 
c) Halo intervensaun ho táktika bainhira iha sitausaun ne’ebé iha violénsia, 

perigu, komplexu liu ka risku boot liu; 
d) Halo seguransa ba instalasaun ne’ebé sensivél no ba eventu boot sira, no 

protesaun ba entidade boot sira; 



e) Inativa esplozivu sira; 
f) Prepara no haruka forsa ba misaun internasionál. 

 
2. Komandante Unidade Espesial Polísia nian, Superintendente Xefe ida ne’ebé 
hetan nomeasaun liu husi despaxu husi Komandante Jerál, no iha membru PNTL ne’ebé 
iha formasaun espesializadu. 
 
3. Unidade Espesial polísia nian reforsa komandu distrital sira hodi hala’o funsaun 
ne’eb’e sira simu bainhira sira nia kapasidade la to’o ka bainhira naturza ameasa ka 
konflitu ezije. 
 
4. Unidade Espesial polísia nian kolabora ho Forsa Armada iha misaun sira ne’ebé 
preve iha sistema integradu Seguransa Nasionál nian, ne’ebé defini iha Lei Seguransa 
Nasionál, liu- liu kona-ba vigilánsia no kontrolu fronteira terrestre nian, bainhira hatan 
ba dezastre no kalamidade natural no iha situasaun seluk ne’ebé justifika katak uza forsa 
konjunta, liu- liu bainhira iha ameasa revolta kontra Estadu Direitu nian.  

 
Artigu 27° 

Organizasaun Unidade Espesial Polísia nian 
 

Unidade Espesial Polísia iha nia sede iha Dili, no organiza hanesan tuir mai: 
a) Komandante; 
b) 2° Komandante; 
c) Batallaun Orden Públika nian; 
d) Kompañia Seguransa Pesoál nian; 
e) Kompañia Operasaun Espesial; 
f) Pelotaun Apoiu no Servisu nian 

 
Artigu 28° 

Batallaun Orden Públika 
 

Batallaun Orden Públika, sub unidade ida ne’ebé konstitui husi kompañia operasaun 
nian rua, no nudar misaun prinsipál tenke hatan ba alterasaun grave iha  orden públika, 
seguransa pontu sensivel nian no reforsa Forsa iha territóriu nasionál tomak. 
 

Artigu 29° 
Kompañia Seguransa Pesoál 

 
Kompañia Seguransa Pesoál, sub unidade ida no nudar misaun prinsipál tenke fó 
seguransa pesoál ba entidade boot sira, nasionál no estranjeiru ne’ebévizitaTimot-Leste.  

 
Artigu 30° 

Kompañia Operasun Espesial 
 
1. Kompañia Operasaun Espesial, sub unidade ida ho kapasidade espesial hodi 
lidera bainhira iha situasaun ne’ebé violéntu makas, hodi bele hatan ba aktu terrorismu 
ka asaun armada ruma, hodi liberta refen no hodi evakua no hamos instalasaun ne’ebé 
okupadu husi grupu sira ne’ebé perigozu.  
 
2. Kompañia Operasaun Espesial iha seksaun ida hodi inativa esplozivu.  
 



Artigu 31 
Pelotaun Apoiu no Servisu nian 

 
Pelotaun Apoiu no Servisu nia misaun prinsipál maka atu hala’o servisu administrativu 
hotu-hotu no fó apoiu ba funsionamentu unidade nian  
 

Artigu 32 
Unidade Marítima 

 
1. Unidade Marítima forsa ne’ebé iha kompeténsia espesializada Polísia Marítima 
nian, ne’ebé integraba sistema Autoridade Marítima no iha formasaun espesial hodi halo 
vijilánsia no fiskalizasaun ba fronteira kosteira  no iha área hirak ne’ebé  dezignadu 
nudar dominiu públiku marítimu nian. 
 
2. Superintendente ida, ne’ebé nomeia husi Komandante Jerál maka komanda 
Unidade Marítima, no iha membru PNTL ho formasaun espesializadu ne’ebé integradu 
no tuir ámbitu autoridade marítima iha misaun atu: 
 

a) Prevene no hamenus kriminalidade, liu- liu kona-ba luta kontra tráfiku droga 
nian, peska ilegal, tráfiku umanu, terrorismu no pirata nian; 

b) Prevene no hamenus imigrasaun klandestina; 
c) Seguransa área kosteira nian no dominiu públiku marítimu nian; 
d) Halo fiskalizasaun, prezerva no proteje ambiente tasi nian, rekursu natural no 

patrimóniu iha tasi okos; 
e) Prevene no luta kontra poluisaun iha tasi; 
f) Proteje ema nia moris iha tasi no salva ema iha tasi; 
g) Protesaun Sivil ho foku ba tasi no ba área kostal; 
h) Protesaun saúde públiku nian; 
i) Hala’o vijilánsia iha fronteira marítima tomak, liu husi koordensaun no 

koorperasaun ho autoridade no entidade seluk ne’ebé integra iha sistema 
Autoridade Marítima, liu- liu ho komponente Naval F-FDTL nian; 

j) Liu husi kolaborasaun ho Sentru Formasaun Polísia nian, defini nesesidade 
no programa instrusaun ba espesialidade espesifiku sira; 

k) Tarefa seluk ne’ebé tuir natureza misaun nian no simu legalmente, iha 
ámbitu Sistema Autoridade Marítima nian. 

 
Artigu 33° 

Unidade Patrullamentu Fronteira nian 
 
1. Unidade Patrullamentu Fronteira iha kapasidade espesial hodi hala’o vijilánsia 
ba fronteira no kontrola ema no sasan. 
 
2. Superintendente ida ne’ebé hetan nomeasaun husi Komandante Jerál maka kaer 
komandu Unidade partullamentu Fronteira nian, no unidade ne’e kompostu husi 
membru efektivu iha territóriu nia laran, ne’ebé koloka tuir rejime rotasaun, ba tempu 
ne’abé Ministru ne’ebé responsavel ba Seguransa sei determina. 
 
3. Rejime rotasaun aplika mos ba Komandante Unidade Patrullamentu Fronteira 

sira nian 
 
4. Misaun espesifika Unidade Patrullamentu Fronteira nian maka: 



 
a) Patrullamentu no vijilánsia ba fronteira terrestre tomak, liu husi 
koordenasaun no koorperasaun ho F-FDTL; 
b) Koorpera ho Servisu Migrasaun hodi kontrola ema no bens ne’ebé tama no 
sai liu husi fronteira terrestre; 
c) Koorpera ho autoridade administrativa seluk ne’ebé relevante hodi kumpre 
ho lei fiskal, alfándega no sanitáriu nian; 
d) No seluk tan tuir natureza misaun no hirak ne’ebé simu tuir dalan ne’ebé 
legal. 

 
Artigu 34° 

Servisu Informasaun Polísia nian 
 

1. Nudar misaun espesifika, Servisu informasaun polísia nian, tenke elabora no 
asegura dezenvolvimentu no manutensaun sistema informasaun operasional polísia 
nian. 
 
2.  Superintendente Xefe ida ne’ebé hetan nomeasaun liu husi despaxu 
Komandante Jerál maka kaer komandu Servisu Informasaun Polísia nian, no iha misaun 
atu: 

a) Halo kolaborasaun ho Sentru formasaun Polísia nian atu defini nesesidade 
no programa instrusaun ba espesialidade informasaun nian; 

b) Defini norma tékniku sira ne’ebé iha relasaun ho peskiza, halibur no analiza 
notisia no dadus ne’ebéihainterese baPNTL; 

c) Hala’o estudu, selesaun, prosesu no arkivu ba notisia ne’ebé iha interese ba 
polísia; 

d) Hamutuk ho autoridade seluk polísia nian, elabora relatóriu kona-ba nivel 
kriminalidade no delinkuénsia; 

e) Halo kooperasaun iha nivel internasionál liu husi koordenasaun ho 
Ministeriu Negosiu Estranjeiru, no ho servisu polísia seluk hodi fó no simu 
informasaun kona-ba seguransa; 

f) Halo koorperasaun ho Servisu Nasionál Intelijénsia nian no ho Servisu 
Informasaun Militar F-FDTL nian, tuir termu ne’ebé defini iha Lei Sistema  
Nasionál Intelijénsia RDTL nian; 

g) Tarefa seluk ne’ebé tuir natureza misaun no hirak ne’ebé simu tuir lei.  
 
3. Servisu Informasaun Polísia nian iha kompeténsia atu organiza no mantein 
sentru no baze de dadus, no tuir termus ne’ebé defini iha lei, bele hetan fiskalizasaun. 
 

Artigu 35° 
Servisu Investigasaun Kriminal 

1. Servisu Investigasaun Kriminal iha misaun espesifika atu hala’o investigasaun 
no prevene krime no hala’o instrusaun husi autoridade judisial ne’ebé kompetente, tuir 
lei ne’ebé iha, maske la prejudika dependénsia ierarkika PNTL nian. 
 
2. Superintendente Xefe ne’ebé hetan nomeasaun liu husi despexu Ministru nian 
maka kaer komandu Servisu Investigasaun kriminal hodi hala’o tarefa hirak tuir mai:  
 

a) Halo kolaborasaun ho Sentru formasaun Polísia nian hodi defini nesesidade 
no programa instrusaun ne’ebé espesializadu ba investigasaun kriminal; 



b) Investiga no hala’o instrusaun hodi prepara prosesu hirak ne’ebéiharelasaun 
ho krime ne’ebé komun 

c) Bainhira entidade kompetente rekere ka delega, hala’o investigasaun no 
hala’o instrusaun hodi prepara prosesu ka kolabora iha aktividade hirak 
ne’ebé iha relasaun ho krime seluk; 

d) Halo vijilánsia ba individu hirak ne’ebé suspeita, tau matan ba no kontrola 
aktividade no fatin suspeitu ka fatin ne’ebé fó vantajen hodi prepara ka 
hala’o krime, hodi uza rezultadu husi krime ka hodi subar ema kriminozu 
sira; 

e) Tarefa seluk tuir natureza misaun, no hirak ne’ebé simu tuir lei. 
 
3. Autoridade no ajente sira investigasaun nian iha entrada livre ba fatin ne’ebé 
hala’o espektákulu, ba área portuaria, ba naviu hirak ne’ebé atraka iha portu ka para iha 
bee ne’ebé iha territóriu nasionál, iha aeroportu no iha aviaun hirak ne’ebé para iha 
territóriu nasionál, iha sede asosiasaun sira nian no iha fatin hotu-hotu ne’ebé hala’o 
enkontru públiku ka iha fatin ne’ebé públiku tenke selu ka hatudu billete ne’ebé sosa 
hodi tama. 
 
4. Autoridade no ajente polísia ne’ebé hala’o misaun investigasaun kriminal, bele 
hafoin identifika an no independente husi formalidade seluk, tama iha estabelesimentu 
komersiál, industriál, prizaun ka asisténsia nian, nomos iha hotel, pensaun, armazein, 
repartisaun públika ka iha instalasaun seluk ne’ebé laiha natureza nudar uma partikular 
ida. 
5. Autoridade no ajente polísia ne’ebé hala’o misaun investigasaun kriminal, 
hala’o sira nia funsaun tuir diresaun husi autoridade judisiária kompetente, no konforme 
ho norma sira prosesu penal nian. 

 
Seksaun V 

Komandu Distrital sira 
 

Artigu 36° 
Komandu no Misaun 

 
1. Komandu Distritu sira nian maka unidade territoriál PNTL nian, ho fatin iha 
distritu sira no subordinadu diretu Komandante Jerál nian. 
 
2. Ofisiál Superior ho patente Superintendente Xefe ka Superintendente, ne’ebé 
hetan nomeasaun liu husi despaxu Komandante Jerál nian hafoin simu proposta husi 2° 
Komandante maka komanda iha Komandu distritu nian. 
 
3. Komandante Distrital sira simu tulung husi 2° Komandante ne’ebé iha patente 
Superintendente ka Superintendente Xefe  ne’ebé hetan nomeasun  liu husi despaxu 
Komandante Jerál nian hafoin simu proposta husi 2° komandante Jerál. 
 
4. Misaun Komandu Distritu nian hanesan ho misaun jerál PNTL nian, iha área 
respektiva asaun nian.  
 

Artigu 37° 
Organizasaun 

 
1. Komandu Distrital sira kompostu husi unidade hirak tuir mai: 



 
a) Seksaun Operasaun no Informasaun nian ida; 
b) Sekretaria Administrativa nian ida; 
c) Seksaun tránzitu no seguransa rodoviária nian ida; 
d) Seksaun Investigasaun Kriminal nian ida; 
e) Seksaun Justisa nian ida; 
f) Forsa Rezerva nian ida; 

 
2. Bainhira dimensaun no karakteristika área nian justifika, komandu distritu sira 
iha eskuadra iha nivel sub-distritu nian, membru PNTL ho kategoria Ofisiál Inspetór ka 
Sarjentu ne’ebé simu nomeasaun liu husi despaxu 2° Komandante Jerál nian, hafoin 
simu proposta husi komandante distritu ida- idak nian maka komanda no hala’o funsaun 
oin-oin tuir dimensaun no komplexidade.  
 
3. Efektivu iha eskuadra kompostu ho pesoál husi polisiamentu komunitáriu, no 
bainhira sirkumstánsia ezije simu apoiu no reforsa husi seksaun seluk ne’ebé hamutuk 
kompoin Komandu Distritál. 
 
4. Eskuadra sira bele loke Postu Polísia nian iha suku sira bainhira iha dimensaun 
no karakteristika ne’ebé bele justifika. 
 

Artigu 38° 
Kompeténsia sira  

 
1. Kompeténsia sira Komandante Distrital nian maka: 
 

a) Reprezenta PNTL iha nivel Distritu nian; 
b) Hala’o komandu forsa hotu-hotu PNTL nian iha ámbitu área asaun ida- idak 

nian. 
c) Halo proposta ba nomeasaun Komandante Eskuadra no nomeia Komandante 

Postu sira nian no Xefe Seksaun no servisu seluk nian, ne’ebé konstitui 
Komandu distritál; 

d) Hala’o poder disiplinar tuir Regulamentu Disiplinar; 
e) Halo transferénsia no alokasaun ba membru PNTL sira ne’ebé iha Komandu 

distritál nia laran; 
f) Halo promosaun ba planeamentu sdministrativu no operasionál Komandu 

Distritál nian, tuir planu nasionál PNTL nian; 
g) Dirije no superviziona aktividade finanseiru hotu-hotu tuir lei;  
h) Estabelese planu kontinjénsia karik iha perigu ka ameasa ba seguransa no 

orden publika; 
i) Halo kooperasaun ho autoridade kompetente seluk, hodi estabelese planu 

kontinjeénsia ba situasaun dezastreka kalamidade públika; 
j) Halo kolaborasaun tuir poder PNTL nia laran ho autoridade sira 

administrasaun, judisiária, militar no seguransa; 
k) Koorpera ho estrutura komunitária no ho autoridade relijiaun sira kona-ba 

promosaun orden no seguransa públika nian;  
l) Hala’o kompeténsia hirak ne’ebé Komandante Jerál delega ba nia. 

 
2. Kompeténsia sira 2° Komandante Distritál nian maka: 

a) Substitui Komandante Distritál bainhira Komandante Distrital auzente ka iha 
impedimentu rumas;  



b) Hala’o kompeténsia hirak ne’ebé Komandante Distritál delega no fó 
informasaun bebeik ba Komandante Distritál kona-ba aktividade ne’eb’e 
hala’o.  
 

Seksaun VI 
Sentru formasaun Polísia nian 

 
Artigu 39° 

Misaun no Kompeténsia sira 
 

1. Sentru Formasaun Polísia nian maka eskola PNTL nian ne’ebé iha kapasidade 
espesial hodi fó formasaun moral, kultural, fizika no tékniku-profissionál ba ofisiál, 
sarjentu no ajente sira, no mos hodi atualiza, espesializa no valorizasira nia 
koñesimentu. 
 
2. Liu husi despaxu, Komandante Jerál nomeia superintendente Xefe ida hodi 
Komanda Sentru formasaun Polísia nian. 
 
3. Sentru Formasaun Polísia nian maka responsavel hodi halo konsepsaun sistema 
hanorin ba PNTL, ne’ebé inklui kursu formasaun, kursu espesializasaun, kursu 
atualizasaun no kursu promosaun ba kategoria no postu sira. 
 
4. Sentru formasaun Polísia nian maka responsavel hodi organiza no hala’o kursu 
hirak ne’eb’e refere iha leten no dezenvolve kurrikulu no programa ba ida- idak. 
 
5. Sentru Formasaun Polísia nian maka iha kompeténsia atu halo proposta ba no 
prepara planu anual asaun ba formasaun, ho hanoin ba objektivu no nesesidade jerál no 
espesifiku unidade sira PNTL nian. 
 
6. Sentru formasaun Polísia nian sei koordena ho Ministériu Justisa hodi halo 
programa Kursu Investigasaun Kriminal nian. 
 
7. Sentru Formasaun Polísia nian tuir regulamentu rasik, ne’ebé sei aprova iha 
Konsellu Ministru, ne’ebé difini estrutura formador sira nian, perfíl planu kurríkulu 
nian, sertifikasaun formasaun, avaliasaun no validasaun treinu nian no mos 
koordenasaun ho Ministériu Edukasaun no Ministériu Administrasaun Estatál, kona-ba 
asuntu ne’ebé refere ba konteudu kursu sira ne’ebé bele iha koñesimentu sivíl.  
 

Kapítulu III 
Dispozisaun Diversu 

 
Artigu 40° 

Regulamentasaun 
 
Regulamentu servisu jerál no regulamentu seluk ne’ebé nesesariu ba funsionamentu 
órgaun sira ne’ebé halo parte iha estrutura PNTL nian, aprova liu husi despaxu Ministru 
ne’ebé responsavel ba seguransa. 



Artigu 41° 
Norma organizasaun no Prosedimentu 

 
1. Matéria kona-ba prosedimentu tékniku no administrativu ne’ebé PNTL bele atu 
adopta, no la afeta direitu sidadaun no la regula ho diploma rasik, tenke iha Norma 
Organizasaun no prosedimentu (NOP), ne’ebé sei aprova liu husi despaxu Komandante 
Jerál.  
 
2. Norma Organizasaun no Prosedimentu Norma ne’ebé membru no funsionáriu 
hotu-hotu iha PNTL obrigatóriu atu kumpre, no konsta iha Aneksu I ho halo parte Lei 
ida ne’e nian.  
 

Artigu 42°  
Regulamentu Seluk 

 
Rejime disiplinar, karreira no saláriu  nian regula liu husi diploma própriu ne’ebé 
aprova iha Konsellu Ministru. 
 

Artigu 43° 
Pesoál Sivíl 

Pesoál sivíl ne’ebé servisu iha PNTL tuir rejime ne’ebé preve iha lei jerál ba pesoál iha 
administrasaun públika.  
 

Artigu 44 °  
Kartaun Identifikasaun 

 
1. Ofisiál sarjentu, sarjentu no ajente sira PNTL nian uza kartaun identifikasaun ho 
modelu ne’ebé espesial, ne’ebé sei aprova liu husi despaxu Ministru ne’ebé responsavel 
ba seguransa, no obrigtóriu atu uza bainhira servisu no bainhira la servisu.  
2. Kartaun identifikasaun ida ne’e sei la substitui dokumentu seluk identifikasaun 
obrigatóriu nian tuir lei ne’ebé iha vigor. 
 

Artigu 45°  
Bandeira Nasionál no Símbolu  

 
1. PNTL no nia Unidade sira iha direitu atu uza bandeira nasionál, ne’ebé hatudu 
deit kondekorasaun hirak ne’ebé sira simu. 
 
2. Komandante jerál iha direitu atu uza gallardete 
 

Artigu 46° 
Data Komemorativa 

Loron PNTL nian komemora iha loron 27 fulan Marsu, hodi komemora  loron ne’eb’e 
harii iha tinan 2000. 

Kapítulu IV 
Dispozisaun Finál 

 
Artigu 47° 

Revogasaun 
 
Revoga Dekretu – Lei númeru 8/2004 loron 5 fulan Maiu. 



 
Artigu 48° 

Tama iha Vigor 
Diploma ida ne’e tama iha vigor loron ida hafoin públikasaun. 
  
Aprova iha Konsellu Ministru, loron 13 fulan Dezembru 2008 
 
 
Primeiru Ministru, 
 
______________________ 
(Kay Rala Xanana Gusmão)  
 
Ministru Defeza no Seguransa 
 
______________________ 
(Kay Rala Xanana Gusmão) 
 
Promulga iha loron 10 fulan Fevereiro 2009 
 
Públika. 
 
 
Prezidente Repúblika nian,   
 
______________________ 
(José Ramos Horta) 
.  

1. INTRODUSAUN 
Artigu 41 husi Lei Orgánika Polísia Nasionál Timor-Leste nian (LO/PNTL) estabelese 
katak PNTL sei adopta asuntu ne’ebé iha relasaun ba prosedimentu tékniku no 
administrativu, bainhira la afeta direitu sidadaun nian no la  limitadu husi lei ka 
regulamentu, sai nudar objetu ida regulamentu internu no prosedimentu nian, dezignadu 
nudar NOP, kria no publika tuir Aneksu ne’ebé iha.  
 
NOP hirak ne’e revoka hirak uluk nian no estabelese fila fali kriteriu no objetivu ba asuntu 
ne’ebé refere iha NOP hirak ne’e. 
 
Objetivu sira NOP nian: 

Ø Prosedimentu tékniku no administrativu ne’ebé uniformizadu; 
Ø Simplifika preparasaun no transmisaun orden sira nian; 
Ø Hamenus posibilidade atu halo sala, liu husi asaun ka omisaun; 
Ø Fasilita dezenpeñu kna’ar nian ne’ebé, tamba sira nia natureza, ho tempu 

la sofre mudansa barak; 
Ø Klarifika relasaun entre órgaun sira komandu no lideransa nian ho sira 

ne’ebé ezekuta. 
 
 

2 . DIS IPLINA EZBOSU NIAN 
 
2.1 – Konseitu NOP nian 
NOP sira maka meius eskluzivu hodi halo tranzmisaun diretiva sira nian, norma 
regulamentu ka prosedimentu hirak ne’ebé iha karater permanente.  
 
2.2 - Kompeténsia 
2.2.1 Projetu sira NOP kompeténsia Komandante Jerál nian, liu husi pNOPosta husi Xefe 
unidade ka servisu sira ne’ebé iha relasaun.  
 
2.2.2 Molok atu publika, projetu hotu-hotu NOP nian tenke iha asinatura husi autor no 
submete hodi hetan despaxu aprovasaun nian husi Komandante Jerál.  
 
2.3 - Formuláriu 
NOP halo tuir formatu atual. 

2.4. – Estrutura 
NOP sira obedese estrutura tuir mai: 
 

2.4.1 – Asuntu 
Korresponde ba área espesifika  modelu nian, ne’ebé tenke indika asuntu 
regulamentu nian. Corresponding to the specific field of the model, where it must 
be indicated the subject object of the regulation. 
 
2.4.2 – Kódigu 
Korresponde ba nesesidade sira kompilasaun no konsulta, NOP fahe tuir área 
funsaun hirak tuir mai: 
Jerál 
01.00 a 01.99  
02.00 a 02.99 
Seuguransa Públika 
03.00 a 03.99 
04.00 a 04.99 
Unidade espesial 
05.00 a 05.99 
06.00 a 06.99 
07.00 a 07.99 
08.00 a 08.99 
09.00 a 09.99 
Investigasaun Kriminal  
10.00 a 10.99 
11.00 a 11.99 
12.00 a 12.99 
13.00 a 13.99  
Forensika 
14.00 a 14.99 
15.00 a 15.99  
Administrasaun Jerál 
16.00 a 16.99 
17.00 a 17.99  
Formasaun 
18.00 a 18.99 
19.00 a 19.99  
Jestaun Pesoál nian 
20.00 a 20.99 
21.00 a 21.99  
Seluk 
22.00 a 22.99 
23.00 a 23.99 

Nudar ezemplu, bele dehan katak iha área “jestaun pesoál” nian inklui mos NOP hirak ne’ebé iha 
relasaun ho asuntu pesoál nian, liu-liu: rejime planu lisensa nian, rejime transferénsia no kolokasaun, 
disiplina etc. Iha área “Jerál” inklui mós Norma sira estrutura organizasional área ida-idak 
intervensaun nian. Área sira seluk  refere ba prosedimentu hirak ne’ebé tenke tuir hodi hala’o área 
ida-idak.  

 
Kodifikasaun ida ne’e kompleta ho numeru seluk ne’ebé iha signifikadu hanesan tuir mai: 

 
Asuntu  N°. NOP - N°. Pajina nian  / Total N°. pajina 

XX XX - XX / XX 
 
Ezemplu: 

22 – Seluk – Norma  seluk ba aplikasaun jerál 
01 – NOP N°. 1 área ida ne’e nian 
01 – Page N°. 1 NOP nian 
91 - Total N° pajina NOP nian 

 
Asuntu  N°. NOP - N°. Pajina nian  / Total N° pajina 

22 01 - 01 / 91 
 
 

2.4.3 – Ámbitu  
Ø JERÁL, Bainhira aplikavel ba área hotu-hotu PNTL nian,  no kompeténsia exkluzivu 

komandante – jerál nian; 
 
Ø LIMITADU, bainhira aplikasaun limita ba área ka komandu distrital ida. Iha situasaun 

hanesan ne’e, ámbitu aplikasaun nian mensiona iha kuadrado ne’ebé korresponde. 
Hanesan ezemplu: “Investigasaun kriminal” , “Komandu Distrital Dili”.   

 
2.4. 4 – Data 
Fatin ne’ebé hakerek “Data” refere ba loron aprovasaun nian, atu preenxe hafoin hetan 
despaxu aprovasaun nian husi komandante–Jerál.  

 
2.4.5 – Tama iha vigor  
Fatin ne’e refere ba data ne’ebé  tenke hahu observasaun ba Norma ne’ebé iha.  
 
2.4.6 – Introdusaun 
Hafoin iha textu NOP nian, tenke iha introdusaun ida hodi espesifika, no justifika 
razaun ba ezisténsia no objetivu ne’ebé buka atu alkansa.    

2.5 – Prosedimentu no kontr olu 
 
2.5.1 – NOP ida-idak tenke iha nudar objetivu, asuntu servisu ida deit . 
 
2.5.2 – Projetu NOP ida-idak, independente husi nia orijen, sei husu pareser husi 
Departamentu Administrasaun no Planeamentu husi Komandu Administrasaun no 
gabinete inspesaun jerál komandu jerál PNTL nian, hodi halo analize kona-ba: 
 

Ø Kumpre, ka lae, ho rejime jerál legal ne’ebé relevante ho Norma sira husi NOP atual; 
Ø Se karik eziste ona ka lae, regulamentu, tomak ka sorin deit, kona-ba asuntu NOP nian; 
Ø Iha kazu NOP ho ámbitu limitadu kona-ba aplikasaun, kontradisaun ne’ebé bele iha ho 

rejime NOP aplikasaun jerál uluk nian;   
Ø Observasaun seluk ne’ebé konsidera katak importante, ne’ebé refere ba konteudu NOP 

nian, ho karatétr konsultativu. 
 

2.5.3 – Mudansa ba NOP ruma sei tuir prosedimentu ne’ebé refere iha  2.5.2 no sei 
funsiona nudar revizaun, no sei hatudu hanesan tuir mai:  
 

Ø Aumenta numeru revizaun ba kódigu, (por ezemplu.:1ª revizaun, 2ª revizaun, etc.); 
Ø Muda data, hodi tau data despaxu aprovasaun revizaun nian. 

 
Bainhira mudansa aprova tiha ona, NOP tenke publika hotu fali . 
 
3. DESIMINASAUN NO ARKIVU 
 
3.1 – Hafoin hetan aprovasaun, tenke haruka NOP ba unidade rekursus umanus, hodi publika iha 
orden servisu komandante-jerál nian. 
 
3.2 – Hafoin simu NOP ida, Xefe sira husi komandu, unidade, departamentu, divizaun no seksaun 
tenke iha koñesimentu ba konteudu no promove divulgasaun, ho intensaun atu halo katak pesoál 
hotu-hotu ne’ebé sira superviziona iha koñesimentu kona-ba konteudu, no sira tenke mós kontrola 
kumprimentu. 
 
3.3 – NOP tenke arkiva iha fixeiru ne’ebé apropriadu, hodi fasilita asesu bainhira atu konsulta. 
 
3.4. arkivu hirak ne’e tenke atualiza bebeik bainhira halo revizaun ba Norma ida, no troka versaun 
antigu ho versaun foun. 

